
Aallaqqaasiut 

Nalunaaraasuartaateqarnermi  sillimaniarneq pillugu Ineqarnermut Attaveqaasersuutinullu 

Naalakkersuisup Hans Peter Poulsenip ulloq 21. februar 2024 suleqatigiissitaq pilersippaa. 

Suleqatigiissitamik pilersitsinermi makku siunertaapput:  

Suleqatigiissitaq Naalakkersuisunut aamma Sanaartornermut ataatsimiititaliamut 

makkuninnga inassuteqaatinik saqqummiussaqassaaq:  

1) nalunaarasuartaateqarnermi attaveqaasersuutit aamma nalunaarasuartaateqarnikkut 

sullissinerit sillimaniarnikkut pitsaassusaat ungasinnerusumi siunnerfeqartumillu 

qanoq aalajangiussimaneqassanersut ineriartortinneqarsinnaanersullu 

sulissutigineqassasoq, aamma 

2) nalunaarasuartaateqarnermi attaveqaasersuutit aamma nalunaarasuartaateqarnermi 

sullissinerit pillugit sillimaniarneq annertusiniarlugu aamma sillimaniarnerit 

uteqattaarinerillu pisariaqanngitsut pitsanngorsarneqarnissaat pillugu suliniutit suut 

atulersinneqarsinnaanersut inatsisiliornikkullu suliniutit suut pisariaqarnersut. 

Nalunaarasuartaateqarnermi sillimaniarnermut ilaapput aaqqissuussaanikkut sillimaniarneq, 

inunnut tunngasutigut sillimaniarneq, atortutigut sillimaniarneq kiisalu teknikikkut 

sillimaniarneq. Allatut oqaatigalugu nalunaarasuartaateqarnikkut attaveqaasersuutinik aamma 

nalunaarasuartaateqarnikkut sullissinernik pilersuinermut nalunaarasuartaatinik 

tuniniaasumut taassumalu suliffeqarfiutaanut sunniuteqarsinnaasut suulluunniit.  

 

Nalunaarasuartaateqarneq qajannaatsoq sooq pisariaqartipparput? 

Nalunaarasuartaateqarnermi attaveqaasersuutini atortutigut aarlerinartut aamma 

qarasaasiaqarnikkut aarlerinartut tassaapput aarlerinarnerpaanut ilaasut inuiaqatigiinnullu 

ajorluinnartumik sunniuteqarsinnaasut.   

Inuiaqatigiit ukiorpassuit kingulliit ingerlaneranni nalunaarasuartaateqarnikkut 

attaveqatigiittarneq pinngitsoorsinnaajunnaarsimavaat, inuunermi nutaaliaasumik 

isiginninnernut tamangajannut iluaqutaasuummata aamma innuttaasunut, suliffeqarfinnut 

inuiaqatigiinnilu sullissivinnut attaveqaasersuutitut pinngitsoorneqarsinnaanngitsutut 

atorneqarmata. 

Nalunaarasuartaateqarnikkut attaveqatigiittarnermi arlalissuarnik aarlerinartoqarpoq, ilaatigut 

pinngortitami ajunaarnersuit, teknikikkut ajutoornerit, peqqarniisaarnerniarnerit aamma 

akornusersuinerit, qarasaatigut saassussinerit kiisalu attaveqaatinik artukkiinerit. Tamakku 

aarlerinartut inuiaqatigiinnut annertuumik sunniuteqarsinnaapput.  

Pisoq siumut ilimagereerneq ajornartoq nalunaarasuartaateqarnerup qajannaatsup 

anigorsinnaavaa, tulluarsarfigisinnaavaa qaangersinnaallugulu, ajornartoornerup kingorna 

sukkasuumik aallarteqqissinnaaneq qulakkeersinnaallugu, annaasat annikitsumiitillugit 

aamma ingerlatsinermut tusaamaneqarnermullu sunniutaasut annikillisillugit.  

Inuiaqatigiinni suliassat pingaarutillit aamma attaveqaatit 

pinngitsoorneqarsinnaanngitsut suuppat?  

Inuiaqatigiinnut suliassat pingaarutillit tassaapput sulinerit, nioqqutissat aamma sullissinerit 

inuiaqatigiit ingerlasinnaanerannut tunngaviusut. Attaveqaatit pinngitsoorneqarsinnaanngitsut 

tassaapput attaveqaatit inuiaqatigiinni suliassat ingerlatsinerillu  ingerlatiinnarnissaannut 

pisariaqartut, taakku ilagalugit suleriaatsit, kiffartuussinerit, ingerlaatsit, attaveqaatit, 

ingerlatat aamma sullissinerit.  

 

 

 

2021-mi sarfaaruttoorneq 

November 2021-mi sarfaaruttoorneq innuttaasut amerlaqisut eqqaamassajunnarsivaat, tassa 

anorersuartillugu Nuummi sarfamik pilersuineq atassutaarummat, illoqarfiup aamma 

Utoqqarmiut Kangerluarsunnguata akornanni kabelitigut ajornartorsiuteqalermat. 

Sarfaaruttoornermut atatillugu Nukkissiorfiit ajornartoornermi sarfaliuutaa 

atorsinnaasimanngilaq. Sarfaarunnerup kinguneraa nuna tamakkerlugu 

nalunaarasuartaateqarnikkut attaveqaatit tamarmik atorsinnaajunnaarnerat, tassa Tusassip 

nammineq ajornartoornermi sarfaliuutaa aamma pilersaarutaasutut atorsinnaanngimmat.  

 

Innaallagissamik aamma nalunaarsauartaatitigut attaveqaatinik amigaateqarnerup 

kinguneraa, pingaartumik Nuummi aammalumi  nunatta sinnerani, ajunaarnersuartut 

inissisimasoqalernera, tassa inuiaqatigiinnut suliassat pingaarutillit amerlanerpaat 

atorsinnaajunnaarmata. Kalerrisaarisarfimmi sullissinerit atorsinnaajunnaarput, 

taamaattumillu politiit qatserisartullu najukkani assigiinngitsuni angalaartariaqarlutik, 

innuttaasut kaammattorneqarlutik pinartumik ikiorserneqarnissamik pisariaqartitsigunik 

aqqusernup sinaaniillutik aalaterissasut. Pisiniarfiit matoqqasariaqarsimapput, nioqqutissat 

akilernissaat ajornarmat. Inissiat innaallagiaqarnatillu kiassarneqanngillat.  

 

Sarfaarunnerup kinguneraa inuiaqatigiinni suliassat pingaarutillit amerlanerpaat ulloq 

unnuarlu atorneqarsinnaannginnerat, sapaatip akunnerani ataatsimi nalorninartoqarluni, 

oqartussanut, suliffeqarfinnut aamma innuttaasunut annaasaqarnermik kinguneqartunik.   

 

Sarfaarunnermut atatillugu  oqartussanit, suliffeqarfinnit innuttaasunillu misigineqartoq 

nalunaarasuartaatitigut attaveqaatit amigaataanerisa kingunii aamma allanik peqquteqarluni 

pisinnaapput, assersuutigalugu imaatigut kabelip atassutaarunneratigut, internettikkut 

saassunneqarnermi, akornusersuinikkut kiisalu pinngortitami allatigut pisoqarneratigut. 

 

NIS2 sunaava?   

NIS2 tassaavoq EU-mi malitassaq (EU) 2022/2555-imut nalinginnaasumik taaguut, EU-mi 

internetsikkut ataatsimoorussamik pitsaasumik isumannaallisaanerup 

qulakkeerneqarnissaanut aaqqiinissanik aalajangersaasoq. NIS2- malitassaq attaveqaatitigut 

paasissutissiisarfinnilu isumannaallisaaneq pillugu EU-mi malitassamik tunngaveqarpoq 

(NIS1- malitassaq).  

 

Suleqatigiissitaq ukunannga sinniisoqarpoq: Nalunaarasuartaateqarnermut Aqutsisoqarfik, 

Ineqarnermut Attaveqaasersuutinullu Naalakkersuisoqarfik, Digitalinngorsaanermut 

Aqutsisoqarfik, Tusass A/S kiisalu Center for Cybersikkerhed. 

Innersuussutigisat  
 

1. Nalunaarasuartaateqarnermut tunngasuni oqartussatut iliuuseqarsinnaanermut 

Nalunaarasuartaateqarnermut Aqutsisoqarfiup erseqqissumik piginnaatitaaneranik 

qulakkeerinnittunik inatsisinik Naalakkersuisut Inatsisartullu atulersitsissasut, 

Nalunaarasuartaateqarnermut Aqutsisoqarfik inatsisinik attuumassuteqartunik 

taakkulu naapertorlugit malittarisassanik eqqortitsinissamik nakkutilliisussatut 

piginnaatitaalluni. 

2. Inatsisit taakku ilaatut nalunaarasuartaatinik tuniniaasunut malittarisassanik 

aalajangersaassapput, nalunaarasuartaatitigut pilersuinerup sapinngisamik 

pitsaanerpaanissaa qulakkeerniarlugu NIS2-mi malitassanik aalajangersarneqartunik 

piumasaqaatinik nunamilu, innuttaasut katitigaanerinik nalunaarasuartaatinillu 

tuniniaasut aningaasaqarnikkut atugaannik aallaaveqartut. Suliassaqarfiit uku 

aallaavigineqassapput, taakkununngali killeqartinneqarnani: 

a) nalunaarasuartaatit attaveqaasersuutit nalunaarasuartaatitigullu sullissinerit 

tamanit atorneqarsinnaanerisa, uppernassusiisa, innarligassaannginnerisa 

tatiginartuunerisalu annaariataarsinnaanerinut atatillugu nalunaarasuartaatinik 

tuniniaasunut tamanut sillimaniarnikkut aqutsinissaq pillugu piumasaqaatit,  

b) upalungaarsimanermi allatigullu immikkut pisinnaasuni attaveqaatit 

sullissinerillu neqeroorutaasut sapinngisamik annertunerpaamik 

qulakkeerniarlugit nalunaarasuartaatinik tuniniaasartut pisariaqartutigut 

pilersaarusiortarnissaat pisariaqartutigullu aaqqiisarnissaat pillugu 

piumasaqaatit,   

c) attaveqaatit sullissinerillu ingerlannerinut annertuumik sunniuteqarlutik 

pisunut atatillugu nalunaarasuartaatinik tuniniaasartut nalunaaruteqartarnissaat 

peqqussutaalluni, paasissutissallu taakku allagaatinik takunnissinnaatitaaneq 

pillugu malittarisassanut ilaatinneqarnatik, 

d) pineqartut, tuniniaasumut aalajangersimasumik suliassamik 

isumaginninnerannut atatillugu, attaveqaatit aamma sullissinerit imaluunniit 

upalungaarsimanerit isumannaatsuunissaannut atatillugu immikkut 

illersugaasunik paasissutissanik isertuunneqartussanik imaluunniit 

paasissutissanik allanik suliaqarpata nalunaarasuartaatinik tuniniaasartuni 

pingaaruteqartuni immikkut suliaqartussatut sulisut isumannaatsutut 

akuerineqartarnissaat pillugu piumasaqaateqassasoq, aamma 

e) attaveqaatitigut atortunik pinngitsoorneqarsinnaanngitsunik pisinermut 

atatillugu nalunaarasuartaatinik tuniniaasartut paasissutissiisarnissaannik 

peqquneqassasut, paasissutissallu taakku allagaatinik takunnissinnaatitaaneq 

pillugu malittarisassanut ilaatinneqarnatik. 

Innersuussutigisat ataasiakkaat tulliuttumi itisilerneqarput: 

 

1. Nalunaarasuartaateqarnermut tunngasuni oqartussatut iliuuseqarsinnaanermut 

Nalunaarasuartaateqarnermut Aqutsisoqarfiup erseqqissumik piginnaatitaaneranik 

qulakkeerinnittunik inatsisinik Naalakkersuisut Inatsisartullu atulersitsissasut, 

Nalunaarasuartaateqarnermut Aqutsisoqarfik inatsisinik attuumassuteqartunik 

taakkulu naapertorlugit malittarisassanik eqqortitsinissamik nakkutilliisussatut 

piginnaatitaalluni 

Immikkoortumut akisussaanermut tunngavimmi piumaneqarpoq oqartussat ulluinnarni 

akisussaasuusut aamma upalungaarsimanermut, atajuartussanik pilersaarusiornermut aamma 

immikkut pisuni soorlu ajunaarnersuarni, ajornartoornerni imaluunniit sorsunnerni 

ajornartoornermi aqutsinissamut akisussaasasut. Immikkoortumi akisussaaffik Ineqarnermut 

Attaveqaasersuutinullu Naalakkersuisumiippoq, tak. suliassat agguarneri pillugit 

kaajallaasitaq (akisussaaffiit agguarneqarneri). 

 

Innersuussutigineqarpoq nalunaarasuartaateqarnermut tunngasuni isumannaallisaaneq pillugu 

oqartussatut iliuuseqarnissamut Nalunaarasuartaateqarnermut Aqutsisoqarfik 

Naalakkersuisuniit Inatsisartuniillu erseqqissumik piginnaatinneqassasoq. Tamanna 

nalunaarasuartaateqarnermut tunngasut aaqqissugaanerini maannakkut ilusiusumit 

tunngavilersorneqarpoq, kiisalu nalunaarasuartaateqarnikkut suliffeqarfiit pillugit ilisimasat 

Nalunaarasuartaateqarnermut Aqutsisoqarfimmit katersorneqareersimammata. 

 

Tamanna oqartussatut suliassat taakku naammassinissaannut Nalunaarasuartaateqarnermut 

Aqutsisoqarfimmi piginnaasanik ineriartortitsinissamik pisariaqartitsivoq, kisiannili taakku 

isumannaallisaanermut tunngasunik piumasaqaatinik innersuussutigineqartunik 

naammassinninnersut naliliiffigineqassappata oqartussanngortussat 

nalunaarasuartaateqarnermi suliffeqarfinnik ilisimasaqarnissaat pisariaqarluni. Taakku 

saniatigut nalunaarasuartaateqarnermut tunngasuni oqartussanut suliassanut allanut 

naleqqiullugu sillimaniarneq pillugu oqartussatut suliassanngortussat akornanni annertuumik 

ingerlatsinermi sunneqatigiittoqassasoq naliliisoqarpoq. 

 

2.a. Nalunaarasuartaatit attaveqaasersuutit nalunaarasuartaatitigullu sullissinerit 

tamanit atorneqarsinnaanerisa, uppernassusiisa, innarligassaannginnerisa 

tatiginartuunerisalu annaariataarsinnaanerinut atatillugu nalunaarasuartaatinik 

tuniniaasunut tamanut sillimaniarnikkut aqutsinissaq pillugu piumasaqaatit 

Innersuussutigineqarpoq nalunaarasuartaatinik tuniniaasartunut tamanut sillimaniarnikkut 

aqutsisoqarnissaa pillugu piumasaqaatinik aalajangersaasoqassasoq, tassunga ilanngullugit  

attaveqaasersornerit sullissinerillu tamanit atorneqarsinnaanerisa, uppernassusiisa, 

innarligassaannginnerisa tatiginartuunerisalu annaaneqarsinnaanerannik isummersortunik 

ajutoorutaasinnaasumik nalilersuinerit.  

Ajutoortoqarsinnaaneranik tunngaveqartumik isiginninnerup kingunerisaanik tamanit 

atorneqarsinnaanerisa, uppernassusiisa, innarligassaannginnerisa tatiginartuunerisalu 

annaaneqarsinnaanerisa annikitsumiitinnissaasa sulissutiginissaa, nalunaarasuartaatitigut 

attaveqaasersuutinik qajannaatsunik pilersitsisoqarnissaanut siumoortumik 

isumannaallisaanissamut piumasaqaateqarluni.  

Tamanit atorneqarsinnaanerinut ilaavoq nalunaarasuartaatitigut attaveqaatit, paasissutissat 

paasissutissiinermilu aaqqissuussat, taakkuninnga pisariaqartitsisoqarnerani tamanit 

atorneqarsinnaanissaat. Uppernassusii immikkoortut, paasissutissat imaluunniit inuit 

tatiginartuunerinut piviusuunerinullu tunngasuuvoq. Innarligassaannginneri pineqarpoq 

paasissutissatigut ingerlatat eqqoqqissaartuuneri, tamakkiisuuneri allanngornernullu 

illersugaaneri. Tatiginartuunerisa paasissutissat inunnit imaluunniit aaqqissuussinernit 

akuersissuteqanngitsunit pissarsiarineqarsinnaannginneri imaluunniit 

avitseqatigiiffiusinnaannginneri qulakkeerpaat. 

Innersuussutini piumasaqaatit anguniarlugit innersuussutigineqarpoq attaveqaasersuutini 

sullissinernilu sillimaniarnermik nalunaarasuartaatinik tuniniaasartut nunani tamalaani 

malitassat akuerineqarsimasut malillugit aqutsissasut, assersuutigalugu ISO/IEC 27001 

taamaaqataaluunniit. ISO/IEC 27001 sillimaniarnikkut sulinissamut aaqqissugaasumik 

nalunaarasuartaatinik tuniniaasartut isiginnilersippaat.  

 

2.b. Upalungaarsimanermi allatigullu immikkut pisinnaasuni attaveqaatit sullissinerillu 

neqeroorutaasut sapinngisamik annertunerpaamik qulakkeerniarlugit 

nalunaarasuartaatinik tuniniaasartut pisariaqartutigut pilersaarusiortarnissaat 

pisariaqartutigullu aaqqiisarnissaat pillugu piumasaqaatit  
Suliffeqarfiup upalungaarsimanikkut pisunik immikkullu allatigut pisunik passussisinnaanera 

qulakkeerniarlugu nalunaarasuartaatinik tuniniaasartut pisariaqartutigut pilersaarusiussasut 

pisariaqartunillu aaqqiissuteqassasut. Tassunga ilaatigut ilaapput attaveqaatit sullissinerillu 

sapinngisamik annertunerpaamik atatiinnarnissaasa qulakkeerneqarnissaat siunertaralugu 

upalungaarsimanikkut pissutsinik allatigullu immikkorluinnaq pisunik passussinissaq pillugu 

politikiliorsimanissaq.  

Upalungaarsimanikkut pissutsit allatigullu immikkorluinnaq pisut assersuutigalugu 

tassaasinnaapput ajunaarnerit anginerusut, ajunaarnersuit imaluunniit pisut inuiaqatigiinni 

sullissinerit atatiinnarnissaat siunertaralugu attaveqaatinut sullissinernullu tunngasunik 

immikkut aaqqiissummik eqqussinissaq pisariaqarsinnaalluni. 

Nalunaarasuartaatinik tuniniaasartut aqutsinikkut aaqqissuussinermi assersuutigalugu 

ISO/IEC 27001-imi sillimaniarnikkut aqutsinermik suliaqarnermi ajutoorfiusinnaasut 

aalajangersarnerisa ilaatut, inuiaqatigiit nalunaarasuartaateqarnikkut pilersorneqarneri 

qulakkeerniarlugu, upalungaarsimanikkut pisuni allatigullu immikkorluinnaq pisuni 

neqeroorutip attatiinnarnissaa sapinngisamik annertunerpaamik sillimaffigissavaa.  

 

2.c. Attaveqaatit sullissinerillu ingerlannerinut annertuumik sunniuteqarlutik pisunut 

atatillugu nalunaarasuartaatinik tuniniaasartut nalunaaruteqartarnissaat 

peqqussutaalluni, paasissutissallu taakku allagaatinik takunnissinnaatitaaneq pillugu 

malittarisassanut ilaatinneqarnatik 

Innersuussutigineqarpoq nalunaarasuartaatinik tuniniaasartut tamarmik 

nalunaaruteqartarnissamut pisussaaffilerneqassasut, sillimaniarnikkut annertuumik 

ajutoortoqarnerani aamma tatiginartuunermut, innarligassaannginnermut, uppernassusermut 

tamanillu atorneqarsinnaanera tunngasunik pisoqarnera pillugu Nalunaarasuartaateqarnermut 

Aqutsisoqarfiup ilisimatinneqartarnissaa qulakkeerneqarluni.  

Sillimaniarnikkut annertuumik ajutoornerit pisullu suut nalunaarutiginissaannik nassuiaat 

nunap nunataa innuttaasullu katitigaanerinut pissutsit tunuliaqutaralugit 

aalajangersarneqartariaqarpoq. 

Nalunaaruteqarnissamut pisussaaffik attaveqaasersuutini aamma nuna tamakkerlugu atuisut 

pillugit sullissinerni nassaarineqarsinnaasuni sillimaniarnikkut ilungersunartuusinnaasut 

pillugit Nalunaarasuartaateqarnermut Aqutsisoqarfimmut pitsaanerusumik 

takussutissiaqassaaq.  

Tamatuma saniatigut innersuussutigineqarpoq nalunaarutit taakku allagaatinik 

takunnissinnaatitaaneq pillugu malittarisassanut ilaatinneqassanngitsut, tassa 

attaveqaasersuutini sullissinernilu mianernartut pillugit paasissutissat susassaqanngitsunut 

allanut ingerlateqqinneqarpata taakku inuiaqatigiinni sillimaniarnermut tamanut 

nalunaarasuartaatinillu tuniniaasartumut ajortumik sunniuteqarsinnaammata.  

 

2.d. pineqartut, neqeroortitsisumut aalajangersimasumik suliassamik 

isumaginninnerannut atatillugu, attaveqaatit aamma sullissinerit imaluunniit 

upalungaarsimanerit isumannaatsuunissaannut atatillugu immikkut illersugaasunik 

paasissutissanik isertuunneqartussanik imaluunniit paasissutissanik allanik 

suliaqarpata nalunaarasuartaatinik tuniniaasartuni pingaaruteqartuni immikkut 

suliaqartussatut sulisut isumannaatsutut akuerineqartarnissaat pillugu 

piumasaqaateqassasoq 

Innersuussutigineqarpoq Nalunaarasuartaateqarnermut Aqutsisoqarfik, nalunaarasuartaatinik 

tuniniaasartut suleqatigalugit, nalunaarasuartaatinik tuniniaasartuni sulisut immikkut 

pingaarutillit sillimaniarnikkut akuerineqartarsimanissaat pillugu piumasaqaateqartoqassasoq. 

Taamaaliortoqassaaq assersuutigalugu aarlerinartoq ilisimaneqarsinnaasoq pillugu 

imaluunniit upalungaarsimanikkut pisunut imaluunniit immikkorluinnaq pisunut atatillugu 

suli annertunerusup aarlerinartup pinngitsoortinnissaanut piginnaasat imaluunniit 

isersinnaanerit matuneqarnissaasa salliutinneqarnissaasa pisariaqarneri pillugit 

nalunaarasuartaatinik tuniniaasartumi aqutsisut qullersaasut ilisimatinneqassammata. 

 

2.e.  Attaveqaatitigut atortunik pinngitsoorneqarsinnaanngitsunik pisinermut atatillugu 

nalunaarasuartaatinik tuniniaasartut paasissutissiisarnissaannik peqquneqassasut, 

paasissutissallu taakku allagaatinik takunnissinnaatitaaneq pillugu malittarisassanut 

ilaatinneqarnatik 

Innersuussutigineqarpoq atortunik imaluunniit sullissinernik annertuunik pingaaruteqartunik 

pisinissaq pillugu pilersuisunik isumaqatigiissuteqarnissaq sioqqullugu 

Nalunaarasuartaateqarnermut Aqutsisoqarfiup nalunaarasuartaatinik tuniniaasartut 

nalunaaruteqartarnissaat peqqussutaassasoq. Nalunaarasuartaateqarnermut Aqutsisoqarfik 

taamaalilluni nalunaarasuartaatinik tuniniaasartunik ataasiakkaanik annertunerusunik 

ilisimasaqalissaaq, kiisalu isumaqatigiissutissatut eqqarsaatigineqartunut tunngasunik 

sillimaniarnikkut isigisassat pillugit nalunaarasuartaatinik tuniniaasartunik aamma 

Nalunaarasuartaateqarnermut Aqutsisoqarfimmit toqqarneqartunik allanik oqaloqateqalerluni. 

Nalunaarasuartaatinik tuniniaasartut sillimaniarnikkut sillimallutik sulisariaqarput, 

sillimaniarnikkut ajornartorsiutinut qisuariarnissamut taarsiullugu, assersuutigalugu atortup 

pisiarinerata kingorna, isumaqatigiissuteqarnissaq sioqqullugu, pilersuisut 

ajutoorfiusinnaasunik nalilersuisarnerannik sillimaniarnermullu piumasaqaateqarneranik 

nalunaarasuartaatitigut neqerooruteqartartut qulakkeerisnnittarlutik. Taamaaliortoqassaaq 

immikkoortunik nalorninartunik imaluunniit mianernartunik pisisinnaanerup 

annikitsumiitinnissaa siunertaralugu. 

Nalunaarasuartaatinik tuniniaasartut atortunik sullissinernillu pilersuisunik pilersuisartunik 

arlalinnik pinngitsuuisinnaanngillat. Taamaattumik taakku pilersuisartuni tamani 

sillimaniarnermik nalunaarasuartaatinik tuniniaasartut piumasaqaateqassapput, tassunga 

ilanngullugit immikkoortut pinngitsoorneqarsinnaanngitsut, soorlu attaveqaatini atortut, 

serverit softwarellu. Mianernartut saassussisinnaanerillu annikitsumiitinnissaat siunertaralugu 

sillimaniarnikkut malitassanik suleriaatsinillu aalajangersimasunik pilersuisut 

malinnittarnerannik nalunaarasuartaatinik tuniniaasartut qulakkeerinnittarnissaannik 

piumaffigineqartariaqarput. 

Nalunaarasuartaatinik tuniniaasartut pilersuisunik atuinerat tamatuma saniatigut 

sillimaniarnikkut nalilersuinernik atuisassapput attaveqaatinik sullissinernilu tuniniaasartuni 

tamanit atorneqarsinnaanerisa, uppernassusiisa, innarligassaannginnerisa tatiginartuunerisalu 

annaaneqarsinnaanerinut isummersortoq. 

Aammattaaq innersuussutigineqarpoq paasissutissiinissamut pisussaaffeqarnermut atatillugu 

paasissutissat tunniunneqartut allagaatinik takunnissinnaatitaaneq pillugu malittarisassanut 

ilaatinneqassanngitsut. Niuernermi isertuussassat attaveqaatinilu sullissinernilu mianernartut 

pillugit paasissutissat susassaqanngitsunut ingerlateqqinneqarpata inuiaqatigiinni 

tamarmiusumi sillimaniarnermut nalunaarasuartaatinillu tuniniaasartunut tamatuma ajortumik 

sunniuteqarsinnaanera ilaatitsinnginneq tunngavilersorneqarpoq.  

 

 

 

 

 

 


